
    Abstrak


Negara Malaysia berhasrat untuk menjadi hab makanan halal serantau. Bagi merealisasikan matlamat ini, sokongan yang padu dari pelbagai pihak amat diperlukan. Memandangkan industri pemprosesan makanan halal banyak diceburi oleh industri kecil dan sederhana (IKS), maka perlu tindakan yang proaktif bagi menjadikan IKS ini mampu bersaing di peringkat global. Justeru kertas kerja ini cuba memfokus kepada aspek kecekapan relatif firma IKS tempatan bagi produk bijirin, Ini kerana produk bijirin merupakan tumpuan utama keluaran IKS makanan halal. Pendekatan analisis DEA digunakan untuk menguji kecekapan relatif firma dengan andaian hanya firma yang berkecekapan tinggi mampu berdayasaing di peringkat global. Kesimpulan umum kajian menunjukkn hanya peratus yang kecil firma adalah berkecekapan tinggi dan bakinya perlu membuat beberapa perubahan agar boleh berdayasaing di pasaran.

Katakunci : IKS makanan halal, bijirin, kecekapan relatif dan daya saing firma.

Pengenalan 

Industri makanan halal merupakan dimensi baru  IKS yang berpotensi tinggi untuk dibangunkan selaras dengan hasrat negara menjadi pusat produk dan barangan halal dunia. Dimensi baru ekonomi ini mampu memberikan pulangan yang lumayan memandangkan sektor ini mendapat sokongan penuh kerajaan dengan penyediaan pelbagai prasarana pemasaran, pembaikan dasar, khidmat sokongan, reputasi dan pengiktirafan. Hasrat penuh negara menerajui sektor baru ini dapat dilihat dari sudut kesungguhan negara memartabatkan maruah Islam di peringkat antarabangsa dan keupayaan mengujudkan masyarakat pedagang berbilang bangsa. Pasaran industri makanan halal dunia pula adalah sangat besar dengan jumlah dagangan bernilai USD 50 billion setahun dan angka ini dijangka akan terus meningkat dengan peningkatan kesedaran penggunaan barangan halal oleh penduduk dunia Islam yang kini menghampiri 1.2 billion orang.  Firma IKS tempatan dengan sokongan padu kerajaan perlu merebut peluang dagangan yang besar dan luas ini dengan mengeksploitasi segala sumber dan keupayaan yang ada. 

Ternyata peluang keemasan ini juga terbuka di mata negara-negara lain khasnya negara ASEAN. Persaingan produk yang bakal ujud bukan sahaja di peringkat dagangan antarabangsa dan serantau bahkan saingan yang lebih sengit dijangka berlaku dengan kemasukan produk luar ke pasaran tempatan. Di pasaran tempatan ternyata terdapat banyak firma IKS yang baru bertapak dan kekurangan pengalaman. Saingan dari produk- produk luar yang berjenama, berkualiti dan kompetatif dari sudut harga serta memenuhi cita rasa dikuatiri akan berupaya menguasai pasaran tempatan. 

 Skop daya saing juga tidak lagi berasaskan kepada limpahan faktor-faktor pengeluaran seperti buruh, tanah dan sumber kekayaan semata-mata tetapi turut melibatkan potensi firma untuk menghasil dan mengeksploitasi pengetahuan ke arah menjana pendapatan negara. Lantaran itu, asas pembentukan daya saing kini telah merangkumi pembinaan modal manusia, peningkatan produktiviti dan peningkatan pengetahuan. Dengan tambahan ujudnya pelaksanaan zon perdagangan bebas seperti Asean Free Trade Area (AFTA), persaingan firma menjadi semakin sengit kerana liberalisasi perdagangan akan memudahkan keluar masuk barangan dengan syarat-syarat perdagangan yang tidak ketat. 

Malaysia mempunyai beberapa kelebihan untuk berdaya saing memandangkan negara ini merupakan di antara negara Islam yang terkemuka dan telah menjadi model kepada beberapa negara Islam yang lain.  Malaysia diiktiraf sebagai negara Islam yang menggalakkan undang-undang syariah dan sebuah negara ahli OIC yang berpengaruh. Sebagai sebuah negara yang majoriti penduduknya beragama Islam, Malaysia telah mengujudkan kepercayaan dan keyakinan kepada pengimport dan pengguna di seluruh dunia dengan prosedur pematuhan halal yang tegas dan panduan yang lengkap.  Fokus Malaysia meningkatkan nilai ditambah kepada barang mentah yang diimport terutamanya dalam kumpulan makanan sejuk dan dingin beku sangat bersesuaian dengan citarasa masyarakat maju hari ini. 

Sijil dan logo halal Malaysia juga diiktraf di peringkat antarabangsa terutamanya di Amerika Syarikat, Kesatuan Eropah dan Australia. Pengiktirafan ini diberikan kerana akreditasi piawaian halal Malaysia telah mengambil kira syarat HACCP dan GMP. Kenyataan ini dibuktikan lagi dengan keujudan syarikat-syarikat Malaysia yang bertaraf antarabangsa mempromosikan logo halal tersebut seperti syarikat Nestle (M) Bhd., MAS Catering Sdn. Bhd, Unilever (M) Sdn. Bhd. serta Ajinomoto (M) Bhd. Negara-negara ASEAN merupakan lokasi paling strategik untuk mengeksport barangan dan makanan halal Malaysia kerana hubungan yang baik, kedudukan geografi yang strategik serta penghapusan tarif melalui pelaksanaan AFTA.



Senario Perkembangan Industri Makanan Halal ASEAN

Industri makanan halal merupakan salah sebuah industri yang semakin pesat berkembang dewasa ini. Industri ini mempunyai nilai dagangan kira-kira USD 50 billion setahun (RM 190 billion), dan dijangka meningkat dari tahun ke tahun. Prospek permintaan makanan halal adalah sangat besar berbanding pengeluaran domestik dan antarabangsa disebabkan peningkatan penduduk yang ketara. Malah angka –angka yang dikaitkan dengan pasaran makanan halal dunia bukan sahaja besar malah sesetengah penganalisis menggunakan istilah “amat besar”. Contohnya, populasi yang besar di Timur Tengah, Amerika Utara, Asia Tenggara, Soviet Union dan China menyediakan pasaran yang lumayan kepada industri makanan halal. 

Berdasarkan kajian yang telah dijalankan oleh Unipeq (Unit Penyelidikan Kualiti Makanan, UKM) industri makanan halal berpotensi untuk berkembang berdasarkan permintaan dan keperluan hampir 2 billion pengguna Muslim seluruh dunia. Peristiwa 11  September, pencerobohan tentera Amerika di Iraq dan pembunuhan ramai warga Islam di bumi Palestin dan Lebnon juga telah mempengaruhi sentimen permintaan barangan ekonomi umat Islam di seluruh dunia. Peningkatan kedatangan pelancung dan pelajar dari Timur Tengah pula telah memberi sedikit sebanyak kesan terhadap permintaan barangan halal tempatan.  Permintaan makanan halal juga bertambah kerana ia turut menjadi pilihan sebahagian pengguna bukan Islam. Ini adalah kerana skop pengiktirafan dan akreditasi halal bukan sahaja  selamat untuk digunakan bahkan terjamin dari segi mutu, citarasa dan kesihatan. 

Pasaran untuk negara ASEAN sahaja begitu luas memandangkan populasi Muslim di rantau ini adalah sebanyak 254 juta iaitu merupakan komposisi ketiga terbesar di dunia. Rajah 1 menunjukkan peratusan jumlah penduduk Muslim ASEAN dengan negara Indonesia merupakan negara yang paling ramai penduduk Muslim iaitu sebanyak  87% diikuti oleh negara Malaysia (70%), Brunei (63%), Singapura (14.9%), Filipina (5%) dan Thailand (3.8%).

    Rajah 1 Peratusan jumlah penduduk muslim ASEAN

Sumber: World Statistics. 2004

Industri pemprosesan makanan halal di ASEAN juga mengalami perkembangan yang pesat dimana ianya dapat dibuktikan dengan banyaknya produk halal yang berdaftar dengan institusi pengeluaran sijil halal negara masing-masing. Mengikut laporan MUI (Majlis Ugama Indonesia), MUIS(Majlis Ugama Islam Singapura), JAKIM (Jabatan Kemajuan Islam Malaysia) menunjukkan bahawa setakat ini, Malaysia adalah negara yang terbanyak produk halal berdaftar iaitu sebanyak 8930 produk, Thailand sebanyak 7000 produk, Indonesia sebanyak 1500 dan Singapura sebanyak 1350 produk halal yang berdaftar. Dengan bilangan produk berdaftar yang tinggi dan dijangkakan akan terus meningkat, menggambarkan potensi pasaran domestik dan antarabangsa yang besar untuk direbut firma IKS.

Justeru itu semua negara ASEAN telah mengambil tindakan untuk mengembangkan industri makanan halal masing-masing. Umpamanya negara Filipina telah merancang untuk membangunkan Mindanao di selatan negara tersebut sebagai pusat makanan halal dunia. Brunei pula berhasrat untuk muncul sebagai pusat piawaian makanan halal dunia manakala Thailand berusaha untuk menjadikan Pattani sebagai pusat pemprosesan makanan halal dunia. Secara keseluruhannya, semua negara ASEAN telah membuka mata kepada industri makanan halal lantaran prospeknya yang sangat baik. Persoalan sama ada Malaysia mampu menyaingi negara-negara Asean dalam industri ini akan dibincangkan di bawah.

Persoalan Kajian

Umumnya terdapat banyak isu dan masalah yang boleh dibincangkan berkaitan dengan daya saing industri makanan halal tempatan. Menurut MITI, antara masalah utama yang dihadapi pengeluar makanan dan produk halal tempatan ialah kekurangan daya saing berbanding negara maju terutama dari segi teknologi pemprosesan, kualiti produk, penyelidikan dan pembangunan (P&P) serta jaringan pengedaran yang cekap dan pembangunan jenama. Pertama, adakah firma makanan halal tempatan berdaya saing sesama mereka dari sudut kecekapan output dan produktiviti? Kedua, mampukan firma makanan halal tempatan berdayasaing dengan segala keupayaan dan sumber yang dimiliki? Ketiga, apakah langkah penambahbaikan yang harus dilakukan untuk meningkatkan kecekapan firma?

Kajian Lepas : Daya Saing dan Makanan Halal

Dengan pelaksanaan AFTA sepenuhnya pada tahun 2005, firma makanan halal akan berhadapan dengan persaingan yang sengit kerana liberalisasi perdagangan di rantau Asean telah memudahkan aliran keluar masuk barangan.  Menurut MITI (2004), Malaysia akan menghadapi persaingan dengan beberapa pengeksport makanan yang terkenal di rantau ini seperti Indonesia dan Thailand serta pengeksport makanan terkenal dunia seperti Peranchis, Belanda, Denmark, China,  Australia, New Zealand, USA, Brazil dan Argentina. 

Negara Thailand yang merupakan rakan ASEAN dilihat sebagai saingan utama negara kerana mereka mempunyai kapasiti pengeluaran makanan yang tinggi. Negara yang ekonominya berasaskan sumber makanan ini memberikannya kelebihan dalam penyediaan bahan mentah tempatan. Kini terdapat kira-kira 9000  firma memprosesan makanan di Thailand di mana 7000 daripadanya adalah dari kategori kecil dan sederhana. Sektor pemprosesan makanan mereka juga berorientasikan eksport dimana 50% daripada produknya dipasarkan  ke luar negara (Agriculture & Agri Food Canada 2004). Singapura juga merupakan saingan kedua negara. Kelebihannya dalam perdagangan entreport membolekannya bersaing dan mengeksport semula 56.5% daripada makanan yang diimport ke luar negara (Agriculture & Agri Food Canada 2004). Secara umumnya masing-masing negara ASEAN mempunyai kelebihan tersendiri untuk berdayasaing dalam industri ini.


Salah satu faktor yang menentukan daya saing firma ialah sumber dan keupayaan firma (Hashim et all. 2001, Nicholas 2002, Afonso & Maria 2003). Sumber dan keupayaan ini termasuk aktiviti inovasi, penyelidikan dan pembangunan (R&D), pembentukan jaringan perniagaan, teknik pengurusan dan kualiti sumber manusia. Rumusan dari kajian-kajian ini menunjukkan keupayaan untuk berdayasaing sangat bergantung kepada nilai dan kebijaksanaan usahawan mengeksploitasi sumber dan keupayaan firma. Terdapat juga kajian yang telah dijalankan membincangkan nilai-nilai yang baik yang mempengaruhi kejayaan usahawan. Di peringkat antarabangsa kajian seperti O Connor (1999), Clark (1998), Moorman dan Halloran (1993), McClelland (1961) banyak menceritakan ciri-ciri yang seharusnya dipunyai usahawan untuk berjaya. Kajian di dalam negara yang hampir sama juga dibuat oleh Abdul Aziz (2000) dan Abdul Khalid (1992).


Mengikut Porter (1990), teori daya saing bersifat dinamik iaitu ianya menekankan peningkatan kualiti faktor-faktor pengeluaran bagi tujuan meningkatkan kecekapan dan seterusnya keuntuangan. Daya saing boleh dilihat pada peringkat negara, industri dan firma dan ketiga-tiga peringkat ini berhubungkait di antara satu dengan yang lainnya. Dalam membincangkan daya saing peringkat firma, Porter menekan aspek nilai rantaian yang melibatkan pelbagai aktiviti yang mampu menghasilkan nilai ditambah. Aktiviti-aktiviti tersebut dibahagikan kepada aktiviti primer dan aktiviti sokongan yang melibatkan kesemua agen termasuk pembekal, firma, pengedar, pembeli dan pengguna. Aktiviti primer terdiri daripada pengeluaran, pemasaran, pengangkutan bahan mentah dan barang akhir dan perkhidmatan selepas jualan. Manakala aktiviti sokongan melibatkan pembelian input, teknologi sumber manusia dan kemudahan infrastruktur yang memainkan peranan melicinkan aktiviti primer.


Bagi Porter, untuk meningkatkan daya saing, frima harus peka kepada perubahan yang berlaku dalam nilai rantaian, khususnya pengguna. Sebuah firma yang peka mengikutnya berupaya mengenalpasti perubahan cita rasa pelanggan serta perubahan dalan trend global yang akan menetukan permintaan barang-barang dan perkhidmatan yang ditawarkan.

Kajian Abdul Aziz (2000) mendapati bahawa firma di Malaysia terutamanya industri kecil dan sederhana (IKS) masih lagi rendah dalam penggunaan teknologi. Kebanyakkan pengusaha menggunakan kaedah peralatan separa automatik dan alatan eletrik mudah alih sahaja dalam pemprosesan dan pengeluaran mereka menyebabkan peningkatan jualan adalah kecil dan terhad.(Zaini et al. 1995).  Penggunaan atau aplikasi internet dalam keushawanan dianggap sebagai langkah awal ke arah inovasi firma seterusnya meningkatkan kemampuan berdayasaing. (Jennis et al. 2001, James et al. 2001). Penggunaan teknologi memudahkan firma terutamanya dalam aspek pengurusan, pemasaran, pembangunan produk bagi mengekploitasi sumber yang ada. Teknologi pengeluaran pula memainkan peranan yang penting bukan sahaja kepada gunatenaga bahkan kepada produktiviti, nilai ditambah dan kemampuan untuk berdayasaing. 

Justeru itu kecekapan firma mempunyai hubungan yang rapat dengan kemampuan firma berdayasaing. Firma yang mempunyai keberkesanan dalam pemasaran, kecekapan dalam operasi pengeluaran dan sumber manusia lazimnya berjaya menjana dayasaing. Kajian Ling (2000) menunjukkan terdapat empat aspek yang menentukan prestasi dan peningkatan dayasaing firma iaitu operasi pengeluaran, pemasaran, sumber manusia teknologi dan pembangunan produk. Kriteria-kriteria ini dipilih sebagai penentu kepada dayasaing kerana ia dihipotesiskan sebagai faktor penting menentukan prestasi firma (Drodge & et al.1994)

Skop Kajian  

Skop kajian ini hanya meliputi sampel firma IKS makanan halal yang disenaraikan di bawah Jabatan Kemajuan Islam Malaysia (JAKIM). Kajian tidak meliputi negeri Sabah dan Sarawak dan memfokus hanya kepada aspek kecekapan firma sahaja. 
Makanan halal bermaksud makanan yang dibenarkah oleh hukum syarak dan menepati syarat-syarat berikut:

a.  Tidak mengandungi mana-mana bahagian atau produk daripada haiwan yang tidak halal mengikut syarak atau produk daripada haiwan yang tidak disembelih mengikut hukum syarak.

b. Tidak mengandungi bahan yang dikategorikan sebagai najis oleh hukum      syarak.

c.  Tidak disediakan, diproses atau dikilang menggunakan peralatan yang telah dicemari bahan-bahan yang dikategorikan sebagai najis oleh hukum syarak.

d. Semasa penyediaan, pemprosen, pembungkusan, penyimpanan atau pemindahannya, makanan tersebut perlu diasingkan dari makanan yang tidak menepati keperluan a, 2b atau c di atas atau bahan-bahan yang telah dimaktubkan sebagai najis oleh hukum syarak.

Metodologi Kajian

Kajian menganalisis 87 sampel firma pemprosesan makanan halal (bijirin sahaja) di Semenanjung Malaysia. Pemilihan sampel berasaskan bijirin sahaja dibuat memandangkan produk bijirin merupakan tumpuan keluaran utama IKS di Malaysia. Angkubah yang akan diuji dari sampel hanya angkubah yang berkaitan dengan analisis daya saing seperti yang dianjurkan Porter (1998).

 
Berpandukan Porter (1998), analisis daya saing firma dapat dilihat dari dua sudut iaitu daya saing luaran (external) dan dayasaing dalaman (internal). Daya saing luaran ialah tekanan persaingan yang dibawa oleh firma asing ke pasaran tempatan sama ada dari sudut produk, pemasaran, kewangan dan perkhidmatan. Daya saing kategori ini adalah sukar dikawal tanpa penglibatan kerajaan terutamanya dari aspek undang-undang dan kawalan. 

Keduanya ialah daya saing dalaman yang terdiri dari kuasa tekanan persaingan yang diujudkan oleh firma yang baru memasuki pasaran, saingan produk-produk baru sebagai produk pelengkap dan kuasa tawar menawar pembeli. Ia mengambil kira input yang berkualiti dan murah, teknologi pengeluaran terkini, buruh yang produktif serta kuasa tawar menawar pembekal bahan mentah. 


                   Rajah 1. Persaingan Dalaman Sesama Firma

Kecekapan firma ini boleh diukur dengan mengira kecekapan relatif sesama firma yang mengeluarkan ouput yang homogen. Model analysis nonparametrik DEA (Data Envelopment Analysis) akan digunakan bagi menguji kecekapan firma bergantung kepada jenis produk yang dihasilkan iaitu bijirin. Mengikut Zhu (2005), kaedah DEA ini mudah digunakan kerana ia tidak memerlukan andaian yang ketat serta terbukti berjaya membongkar banyak hubungan yang terselindung dalam firma yang kebiasaannya tidak dapat dibuat oleh lain-lain metod termasuk kaedah regresi linear dan nonlinear 

Menurut Livio et al. (2002) kaedah DEA diperkenalkan oleh Charnes et al. merupakan satu teknik yang sangat berguna untuk mengukur dan memperbaiki kecekapan relatif satu set Unit Pembuat Keputusan (DMU). Dalam kes satu input dan satu output, kecekapan didefinisikan sebagai:



Kecekapan  =  output 





 input

Namun secara umum, bila terdapat pelbagai input dan output, kecekapan boleh didefinisikan sebagai



Kecekapan  =  Hasil tambah berwajaran* utk. output





Hasil tambah berwajaran utk. input

· weighted sum

Masalah yang akan dihadapi oleh definisi di atas ialah masalah untuk mendapatkan wajaran. DEA menyelesaikan masalah ini dengan memperkenalkan satu bentuk wajaran untuk setiap DMU. Charnes et al. mencadangkan agar dikira kecekapan maksima DMU k0 dengan menyelesaikan masalah di bawah:

mak. h0 =  ∑nj=1 WjYjko

tertakluk kepada, 




∑nj=1 WjYjk



                  _____________    ≤  1    k = 1,…., z



 ∑mi=1 vixik
       


          Wj, vi ≥ ε  untuk. semua j,

di mana :

          z  = bilangan unit ;

          m = bilangan input;

          n  = bilangan output;

         wj = wajaran kepada output j;

          vi = wajaran kepada input i;

          ε  = nilai positif yg. kecil.

Model ini memaksimakan nisbah wajaran untuk output berbanding input  untuk DMU yang ke k0, dengan kekangan di mana nisbah untuk DMU yang lain tidak melebihi uniti di mana uniti merupakan kecekapan maksimum. Kecekapan DMU sama ada merupakan 1 (cekap) atau melebihi 0.5 tetapi kurang dari 1 (kurang  cekap) dan kurang dari 0.5 ( tidak cekap). Dalam kes ini model yang digunakan ialah input oriented dan CRS (Constant Return To Scale). Definisi MITI (Kementerian Perdagangan  Antarabangsa & Industri) untuk takrif industri kecil dan sederhana diguna pakai sepenuhnya dalam kajian ini di mana mengikut MITI industri kecil ialah industri yang beroperasi dengan modal kurang setengah juta dengan pekerja di bawah 20 orang. Manakala bagi industri sederhana pula beroperasi dengan modal diantara setengah juta hingga 2.5 juta bagi pekerja diantara 20 ke 100 orang. Industri besar beroperasi pada modal melebihi 2.5 juta dan pekerja melebihi 100 orang.

Dapatan Kajian

Kecekapan Relatif.

Kecekapan relatif dibahagikan kepada tiga kategori iaitu cekap, kurang cekap dan tidak cekap. Dapatan kajian menunjukkan daripada 87 firma yang dikaji, hanya 5 firma (5.8%) yang menghasilkan produk bijirin adalah cekap, 6 firma (6.8%) kurang cekap dan baki 76 firma (87.4%) tidak cekap. Hasil ini menyokong kenyataan umum yang mengatakan sebahagian besar pengeluaran produk halal berasaskan bijirin di Malaysia beroperasi dalam sekala tidak cekap (87.4%). 

Penggunaan Bahan Mentah Tempatan

Daripada 87 firma yang dianalisis, 38 firma (44%) menggunakan 100 peratus bahan mentah tempatan, 25 firma (29%) menggunakan sekurang-kurangnya 70 peratus bahan mentah tempatan dan 24 (27%) firma menggunakan kurang 70 peratus bahan mentah tempatan. Kajian menunjukkan 9 firma (10%) yang berada pada kategori sekurang-kurangnya tidak cekap menggunakan 100 peratus bahan mentah tempatan. Justeru 29 firma (33%) beroperasi dalam sekala tidak cekap walaupun menggunakan 100 peratus bahan mentah tempatan. Manakala hanya 1 firma sahaja yang cekap berbanding jumlah kesemua 25 firma yang menggunakan sekurang-kurangnya 70 peratus bahan mentah tempatan. Begitu juga hanya 1 firma sahaja yang cekap ketika menggunkan kurang 70 peratus bahan mentah tempatan. Hasil kajian juga menunjukkan lebih 50 peratus firma yang mengimport bahan mentah melebihi 70 peratus beroperasi dalam keadaan tidak cekap.

Buruh Mahir

Kajian menunjukkan sejumlah 8 firma (9%) yang sekurang-kurangnya cekap beroperasi dengan pekerja melebihi 20 orang. Namun masih terdapat 47 firma (54%) yang tidak cekap walaupun menggunakan lebih 20 orang pekerja. Hanya 1 firma yang cekap dan 2 firma yang kurang cekap beroperasi pada jumlah pekerja kurang 20 orang dan bakinya 39 (45%) firma adalah tidak cekap dengan buruh kurang 20 orang.

Modal

Terdapat 36 firma (41%) yang beroperasi pada modal kurang setengah juta untuk kes industri kecil, 37 firma (43%) dengan modal diantara setengah dan 2.5 juta (industri sederhana) dan 14 firma (16%) beroperasi dengan modal lebih 2.5 juta. Sejumlah 14 firma terakhir masih dikategorikan dalam industri sederhana kerana menggunakan pekerja kurang 100 orang. Hasil kajian menunjukkan 8 firma adalah sekurang-kurangnya cekap bila beroperasi pada modal diantara setengah juta dan 2.5 juta.(kategori industri sederhana). Hanya 2 firma yang cekap dengan modal kurang setengah juta dan 1 firma yang kurang cekap dengan modal melebihi 2.5 juta.

Kesimpulan dan Implikasi Dasar

Pertama, Sebahagian besar firma halal yang menghasilkan produk bijirin beroperasi pada sekala tidak cekap (87.4%). Keadaan ini mungkin tidak disedari pengusaha kerana pengeluaran mereka masih tidak mencukupi kerana permintaan pasaran yang tinggi. Sekiranya pengagihan dan penggunaan sumber dibuat dengan lebih teliti, pengusaha boleh menjana keuntungan yang lebih tinggi. Penggunaan buruh berlebihan dan pengimportan bahan mentah dari luar merupakan kos yang tidak sepatutnya ditanggung pengusaha di samping ia mengurangkan kecekapan firma.

Kedua, kajian menunjukkan firma makanan halal berasaskan bijirin berada lebih cekap bila beroperasi pada sekala industri sederhana dan tidak pada sekala industri kecil. Kecekapan industri yang akhirnya mengujudkan daya saing lebih memihak kepada industri sederhana. Definisi MITI berkaitan kategori industri wajar diambil berat pengusaha sebagai landasan memulakan  perniagaan dan mengujudkan firma yang cekap dan berdaya saing.

Ketiga, kerajaan harus bersikap lebih proaktif menggalakkan firma menggunakan bahan mentah tempatan serta membantu firma yang menghadapi masalah pembiayaan. Penggunaan bahan mentah tempatan akan mengukuhkan rantaian nilai serta mengujudkan lebih banyak nilai ditambah kepada ekonomi. Penyediaan infrastruktur pembiayaan yang mudah lagi fleksibel sangat penting dalam membantu firma-firma kecil untuk meningkat ke tahap lebih baik bagi mencipata daya saing di pasaran.

